
Abstract. Case studies have different meanings and applications in academic world. The case studies serve as teaching strategy to show the application of a theory or concept to real  situations. But this article discusses about case study as one of  the qualitative research designs. In the social sciences, a case study is a research method involving in-depth, and detailed examination of a particular case and small number of cases using multiple methods from many sources. The case study may be a variety of specific purposes and research questions, it’s general objective is to develop as full an understanding of that case as possible. There are several steps to be taken for the case study: determine and define research questions; select cases and determine data collection and analysis techniques; collection of data in the field; analyze data and write report.

Тохиолдол шинжлэх (кейс стади) гэдэг үгийг бид хэрэглээд нэлээд хугацаа өнгөрчээ. Тохиолдол шинжлэх нь нэг талаас сургалтын арга болохын хувьд эрх зүй, бизнесийн удирдлага, сэтгэл зүй, анагаах ухааны хөтөлбөрүүдэд өргөн хэрэглэгдэж байна. Тохиолдол шинжлэхийг сурч, мэдсэн зүйлээ бодит амьдрал, үйл ажиллагаа, жишээ, тохиолдол дахь цогц шинжтэй асуудлыг хэрхэн шийдэх арга замыг тодруулах үед хэрэглэдэг. Энэ нь бодит амьдралын хүрээнд (бодит амьдралын жишээнээс зохиомжилсон) тодорхой субъектэд тохиолдсон нарийн төвөгтэй, янз бүрийн хүчин зүйлсээс хамаарсан асуудлын шийдлийг онолоос суралцсан мэдлэг, чадварт тулгуурлан олох сургалтын арга юм.
Нөгөө талаас тохиолдол шинжлэх нь нийгмийн судалгааны, тэр дундаа чанарын судалгааны нэгэн төрөл (загвар) юм. Америкийн социологич Ж.Кресвелл өөрийн бүтээлдээ чанарын судалгааны тохиолдол шинжлэх, намтар судлал, угсаатны зүй, феноменологи судалгаа, үндэслэгдсэн онол гэсэн таван уламжлалыг ялган тодорхойлсон (Creswell, 1998). Судлаач Ц.Пүрэв “Чанарын судалгаа: дүрслэхүй, тайлбарлахуй, ойлгохуй” (2012) бүтээлдээ кейс стади, угсаатны зүй, намтар судлал, үндэслэгдсэн онолын судалгаа зэргийг чанарын судалгааны тактик болох талаас нь тодорхойлж оруулсан байдаг. Нийгмийн судалгааны аргын зарим бүтээлд тохиолдол шинжлэхийг асуулга, ярилцлага зэрэг мэдээлэл цуглуулах аргуудтай адилтган бичсэн байдаг. Түүнчлэн, зарим хавсарга судалгааны захиалагчдын зүгээс тохиолдол шинжлэхийг мэдээлэл цуглуулах нэгэн арга болох талаас судалгаанд төлөвлөхийг шаардах явдал ч гардаг. Энэхүү өгүүлэлд тохиолдол шинжлэхийг чанарын судалгааны нэгэн төрөл (уламжлал) болох талаас нь хэрэглээнд анхаарвал зохих зарим зөвлөмжийн хамт оруулахаар зорилоо. Мөн Ж.Кресвелл чанарын судалгааны уламжлалын талаар өгүүлсэн бүтээлдээ ашигласан, түүний оролцож судалсан судалгааны үр дүн болох “Их сургуулийн хотхон дахь зэвсэгт халдлага дагасан хариу арга хэмжээнүүд” өгүүллийг орчуулан энэхүү сэтгүүлд давхар хэвлүүлж байгаа бөгөөд эдгээр нь тохиолдол шинжлэх загварыг судалгаа, судалгааны арга зүйн сургалтад зөв утгаар нь ашиглахад туслах юм.
Оксфордын социологийн толь бичигт “тохиолдол шинжлэх” нь нийгэм-хамт олон, нийгмийн бүлэг, ажил олгогч, үйл явдал, амьдралын түүх, гэр бүл, ажлын хамт олон, дүр үүрэг, харилцаа зэрэг нийгмийн үзэгдэл, үйл явдлын нэг тохиолдол эсвэл хэд хэдэн жишээг олон янзын аргуудыг ашиглан судлах судалгааны загвар юм гэжээ. (John Skott, 2005). Америкийн социологич

Ш.Б. Мерриам тохиолдол шинжлэх бол “хязгаарлагдмал систем” буюу нэг болон хэд хэдэн тохиолдлыг тодорхой цаг хугацааны хүрээнд гүнзгийрүүлэн судлах аргуудыг ашиглан олон янзын эх сурвалжаас мэдээлэл цуглуулан судлах судалгаа гэж тодорхойлсон (Merriam, 1988).
Тохиолдол шинжлэх судалгаа нь дараах онцлогтой. Нэгдүгээрт, судлагдахууныг “хязгаарлагдмал систем”-д судалдаг. Ж.В. Кресвелл “хязгаарлагдмал систем” гэдэг нь тодорхой судлагдахууныг цаг хугацаа болон орон зайн хязгаарын хүрээнд судлахыг хэлнэ гэж үзсэн (Creswell, 1998). Түүний “Их сургуулийн хотхон дахь зэвсэгт халдлага дагасан хариу арга хэмжээнүүд” судалгаанд тохиолдлыг цаг хугацааны хувьд хотхонд болсон үйл явдлаас хойшх 8 сараар, орон зайн хувьд тухайн их сургуулийн хотхоноор хязгаарлан судалсан байдаг.
Хоёрдугаарт, тохиолдол шинжлэх нь ямар нэг хөтөлбөр, үйл явдал, үйл ажиллагаа, хувь хүн, бүлэг байгууллагыг жишээ, тохиолдол болгон судлахыг хэлдэг. Тохиолдол (кейс) нь ямар нэг болсон явдал, тодорхой асуудал, тодорхой нөхцөл байдлын жишээ, баримт, баталгаа юм. Дээр дурдсан Ж.В. Кресвелл нарын судалгаанд “зэвсэг хэрэглэн сүрдүүлсэн хүчирхийлэлт үйлдэл” болон тэрхүү үйлдэлд их сургуулийн нийгэм-хамт олны зүгээс үзүүлж буй хариу үйлдлийг кейс болгон судалсан.
Гуравдугаарт, тохиолдол шинжлэх нь тохиолдлыг хязгаарлагдмал системийн хүрээнд нарийвчлан, гүнзгийрүүлэн судлахын тулд тохиолдлын нөхцөл байдалд хамаарах бүхий л эх сурвалжуудаас олон төрлийн мэдээлэл цуглуулах аргуудыг ашиглан судалдаг. Ж.В. Кресвелл нарын өгүүлэлд “зэвсэг хэрэглэн сүрдүүлсэн хүчирхийлэлт үйлдэл”-д үзүүлэх их сургуулийн нийгэм-хамт олны хариу үйлдлийн дүр зургийг нарийвчлан, гүнзгийрүүлэн тогтоохын тулд 12 эх сурвалжаас 3 төрлийн мэдээлэл цуглуулах аргыг ашиглан баримт нотолгоог бүрдүүлсэн байдаг (орчуулгын өгүүллийг харна уу). Судлаач Роберт К.Еин тохиолдол шинжлэх судалгаанд баримт бичиг, архивын материалууд, ярилцлага, ажиглалт, дотроос нь ажиглах, биет артифакт мэдээлэл гэсэн зургаан мэдээллийн эх сурвалжийг нэгэн зэрэг ашигладаг гэжээ (Yin, 1989).
Дөрөвдүгээрт, тохиолдол шинжлэх нь урт хугацаа шаарддаг судалгааны төрөл. Тохиолдлын нөхцөл байдал (биет орчин, нийгэм, түүх, соёл, бүтэц, улс төр, эдийн засаг г.м)-ыг тодорхойлох, үйлдэл, үйл ажиллагааны утгыг ойлгох, сүлжээ, харилцааг тодорхойлохын тулд удаан хугацааг зарцуулдаг. Дурдсан судалгааг 8 сарын туршид судалсан аж. Тохиолдол шинжлэх загварын өмнө дурдсан дөрвөн онцлогоос харахад богино хугацаанд, нэг арга (жишээ нь ганцаарчилсан ярилцлага)- аар судалснаа тохиолдол шинжлэх аргыг ашигласан гэж бичих нь учир дутагдалтай юм.
Судлаач Роберт И.Стейк тохиолдол шинжлэхийг тохиолдлын өвөрмөц, онцгой байдлыг голчлон анхаарч судлах бол интринсик буюу онцлогийг тодруулах (intrinsic case study); асуудлыг тохиолдлоор дамжуулан дүрслэн харуулах гэж байгаа бол инструментал буюу арга хэрэгслийн (instrumental case study), нэгээс илүү хэд хэдэн тохиолдлыг нэгэн зэрэг судлан, тэдэнд нийтлэг илрэх феноменийг илрүүлэх бол коллектив буюу хамтатгасан (collective case study) тохиолдол шинжлэхийг ашиглана гэж дүн шинжилгээний зорилгоор нь ангилсан байдаг (Silverman, 2005). Жишээлэн өгүүлж буй судалгаа нь асуудлыг тохиолдлоор дамжуулан харуулахаар зорьсон  тул инструментал тохиолдол шинжлэхэд багтах юм. Монголд хийгдэж буй нэлээд тохиолдол шинжлэх судалгаанд инструментал хэв маяг нийтлэг ажиглагддаг. Миний бие Колумбийн их сургуулийн проф. Гита Штейнер-Хамси, Бонны их сургуулийн проф Инес Стольпе нартай хамтран 2003 онд Дорнод аймгийг (орон зайг) тохиолдол болгон, сургууль нь хүн амын дотоод шилжих хөдөлгөөний түлхэгч болон татагч хүч болж байгааг тайлбарлан, дотоод шилжих хөдөлгөөнийг сааруулахын тулд боловсролын байгууллагын үүргийг тодруулах зорилго бүхий судалгаа хийсэн нь энэ төрлийн судалгааны жишээ юм (Gita Steiner Khamsi, 2006). Судлаач Т.Амаржаргал, Г.Золжаргалан, Я.Мөнхзул нар “Залуучуудын дундахь хүчирхийлэл: Хотын захын хорооллын кейс” судалгаандаа (Т.Амаржаргал, 2014) судалсан залуусын хүрээгээр залуучуудын дунд үйлдэгддэг хүчирхийллийн төрөл, орон зай, цаг хугацааны хүчин зүйлс, шалтгаан, үр дагавар зэргийг тодруулахаар зорьсон нь инструментал тохиолдол шинжлэх

судалгаанд багтах юм. Тус судалгаа нь залуучуудын дунд гарсан хүчирхийллийн үйлдлийг тохиолдол болгосон гэхээсээ хотын захын хорооллыг буюу орон зайн хүрээг тохиолдол болгон хязгаарласан онцлогтой байна. Гэхдээ тус судалгааг Улаанбаатар хотын захын хороололд амьдардаг 15-29 насны залуучуудын дундах хүчирхийллийн өвөрмөц, онцгой байдлыг тодруулсан интринсик тохиолдол шинжлэх судалгааны загвар гэж дүгнэж боломгүй.

	
Асуултаа дэвшүүлэх
	
Тохиолдол	шинжлэх	судалгааг	1.

	
	Судалгааны	асуултыг	дэвшүүлэх,

	Үр дүнг	Тохиолдол
тайлбарлан	сонгох,
бичих	төлөвлөх
	2. Тохиолдлоо сонгож, судалгаагаа төлөвлөх, 3. Мэдээллийг цуглуулах,

	
	4. Дүн шинжилгээ хийх, 5. Тайлан

	
Дүн шинжилгээ	Мэдээлэл хийх	цуглуулах
	бичих гэсэн үе шаттайгаар төлөвлөж болно (Ц.Пүрэв, 2012).


[image: ][image: ]Тохиолдол шинжлэх судалгааны асуултыг дэвшүүлэхэд холбогдох бүтээлийн тойм чухал үүрэгтэй. Гэхдээ урьд өмнө нь тоон судалгааны хэлбэрээр судлагдсан асуултыг илүү нарийвчлан, гүнзгийрүүлж хариулахын тулд тохиолдол шинжлэх судалгааг явуулж болно. Кресвелл нарын судалгаанд их сургуулийн хотхонд буу гаргаж сүрдүүлсэн этгээдийн хийсэн үйлдэлд сургуулиас ямар хариу үйлдлүүдийг үзүүлж байна вэ гэсэн ерөнхий асуулт дэвшүүлэн хариулахаар зорьсон. Энэхүү асуултад хариулахын тулд чухам юу тохиолдов, энэ үйл явдалд хэн хариу арга хэмжээ авав, энэ үйлдлийн дараах 8 сарын туршид ямар ямар хариу үйлдлүүд гарав, энэхүү сургуулийн хариу үйлдлийг ойлгоход ямар онолын байгууламж тусалж болох вэ, энэ тохиолдлын онцгой өвөрмөц зүйл нь юу байсан бэ гэсэн нарийвчилсан (дэд) асуултуудыг дэвшүүлсэн.
Тохиолдол шинжлэх судалгаагаар тодорхойлох болон тайлбарлах судалгааны асуултыг дэвшүүлэн, судалж болдог. Буугаар сүрдүүлсэн үйл явдлын дараагаар юу тохиолдов, ямар үйл явдлууд болсон бэ гэсэн асуултууд нь тодорхойлох, хүчирхийлэл үйлдэхэд юу нөлөөлөв, ямар онолоор судалгааны үр дүнг тайлбарлаж болох вэ гэсэн асуулт нь тайлбарлах судалгааны асуултын жишээ.
Дэвшүүлсэн асуултад хариулт олж чадах тохиолдлыг сонгож, хязгаарлагдмал системийг тогтоох нь тохиолдол шинжлэх судалгаанд маш чухал. Кресвелл нарын зөвлөснөөр 4-өөс илүүгүй тооны тохиолдлыг сонгох нь оновчтой аж. Түүний хийсэн судалгаанд их сургуулийн хотхонд буу гарган сүрдүүлэх, хүчирхийлэл үйлдэх тохиолдол цөөн биш гардаг ч, тэд АНУ- ын Мидвестерн хотын нэгэн их сургуулийн хотхонд болсон үйл явдлыг тохиолдол болгон сонгон судалсан. Их сургуулийн хотхонд зэвсэгт халдлага үйлдсэн этгээдийн хийсэн үйлдэлд сургуулиас ямар хариу үйлдлүүдийг үзүүлж байна вэ гэсэн ерөнхий асуултад хариулахын тулд ийм тохиолдол гарсан сургуулийг сонгож, үйл явдлын халуун мөрөөр орохын тулд үйл явдлаас хоёрхон хоногийн дараа судалгааг эхлүүлсэн байна.
Тохиолдол шинжлэх судалгааны төлөвлөлт нь харьцангуй ерөнхий хийгдэх бөгөөд тухайн нөхцөл байдлаас хамааруулан өөрчлөгдөхийг хүлээн зөвшөөрсөн уян хатан шинжтэй тул харьцангуй бага хүч, хугацаа зарцуулдаг.
Харин мэдээлэл цуглуулах болон дүн шинжилгээ хийх үйл явц нь хүч, хугацаа ихээхэн шаарддаг. Мэдээлэл цуглуулах үйл явцтай зэрэгцэн мэдээллийн шинжилгээ хийгдэх нь нийтлэг.
Тохиолдол шинжлэх судалгааны мэдээлэл цуглуулах шатанд “хаалгач”-ийг сонгох маш чухал үүрэгтэй гэдэг. Хаалгач гэдэг нь сонгосон тохиолдлын нөхцөл байдалд нэвтрэн ороход туслах хүн байна. Гол төлөв судлагдаж  байгаа нийгэм-хамт олны гишүүн эсвэл тэдэнтэй  нягт хамааралтай нэгэн байна. Хотын захын хорооллын залуучуудын дундахь хүчирхийлэлт үйлдлийг судаллаа гэхэд тэрхүү залуучуудын нэг эсвэл залуучуудтай ажиллаж, танил болсон хэн нэгэн хаалгачийн үүргийг гүйцэтгэж болно.

Олон янзын эх сурвалжаас олон төрлийн аргаар мэдээлэл цуглуулах  тул мэдээлэл цуглуулах ажлыг матрицлан төлөвлөх нь оновчтой хэмээн Кресвелл зөвлөсөн байдаг. Дурдсан судалгаанаас матрицын жишээг хараарай.
Эх сурвалжуудаас сонгож судалгаанд хамруулахдаа зорилтот түүврийн аргыг ашиглах шаардлагатай. Дэвшүүлсэн асуултад хариулах мэдээллийг өгч чадах, түлхүү ач холбогдолтой хүмүүсийг сонгохдоо зорилтот түүврийн аргыг ашиглана . Онцгой болон нийтлэг шинжийг харуулах кейс, шалгуур тавьж сонгох, цасан бөмбөлгийн арга, онолын түүвэр, нэг өрх, байгууллагаас “төрсөн өдрийн дарааллын арга”, Киш грид зэрэг санамсаргүйгээр сонгох арга, шүүмжлэлт кейс зэрэг зорилтот түүврийн техникүүдээс тохирохыг сонгон ашиглана. Мэдээлэл цуглуулахдаа ашиглах арга бүрээр мэдээллийн эх сурвалж бүрт тохируулан удирдамжийг бэлтгэх шаардлагатай. Чанарын судалгаанд тавигддаг мэдээлэл цуглуулах үеийн горимыг зайлшгүй даган биелүүлэх нь зүйтэй.
Ярилцлага, ажиглалтын аргаар мэдээлэл цуглуулахад мэдээллийг тэмдэглэхдээ протоколыг ашиглах нь нийтлэг. Мэдээлэл цуглуулах, тэмдэглэл хөтлөхдөө судалгааны зорилгодоо хэт захирагдахаас зайлсхийх шаардлагатай хэмээн Кресвелл нарын судлаачид зөвлөдөг. Ер нь чанарын судалгаагаар хүлээсэн хүлээлтээс тань эрс өөр хариултууд ирэх тохиолдолд ярилцагчийн яриа, үйлдэлд зохицож, судалгааны зорилгоо хоёрт тавих ёстой гэдэг. Оролцогчийн өгсөн мэдээлэл бүрийг тэмдэглэх, харилцан ойлголцсон нөхцөлөө алдахгүйн тулд аудио болон видео бичлэгийн зөвшөөрөл авч хийх нь илүү үр дүнтэй. Гэхдээ оролцогч татгалзсан тохиолдолд тэмдэглэл хөтлөгчийн хамтаар мэдээлэл цуглуулах нь оновчтой.
Ажиглалтын арга бол үндсэндээ судлагдаж буй хувь хүн, бүлгийн үйлдэл үйл ажиллагааг ажиглан, тэмдэглэл хөтлөх арга. Тэмдэглэл хөтлөхдөө тодорхойлох хийгээд рефлексив тэмдэглэл хөтлөх нь тохиолдол шинжлэх судалгаанд чухал үүрэгтэй. Тодорхойлох тэмдэглэл юу болж байгааг нөхцөлтэй холбогдуулан байгаагаар нь тэмдэглэх бол рефлексив тэмдэглэл нь судлаач хэрхэн ойлгож, хүлээн авч, хариу үйлдэл үзүүлж байгаагаа тэмдэглэхийг хэлнэ. Жишээ болгоход, ангид багш сурагчтай харилцах хөдөлгөөнийг тэмдэглэх нь тодорхойлох, багшийн үйл хөдлөл нь сурагчийн сурах үйлийг хэрхэн дэмжиж байгаа дүгнэлтээ тэмдэглэх нь рефлексив тэмдэглэл юм.
Мэдээлэл цуглуулах  шатанд ярилцангаа, ажиглангаа тэмдэглэл хөтлөх, онцлогийг нь  хэт анзаарч, нийтлэгийг нь орхигдуулах, өргөн хүрээтэй хэт задгай уялдаа холбоо муутай мэдээллийг цуглуулах зэрэг бэрхшээл тохиолдох нь элбэг байдаг.
Цуглуулсан мэдээллээ шинжлэх, үнэлэх үед судалгааны асуултаа өөр өнцгөөс дахин харах боломж бүрддэг (Ц.Пүрэв, 2012). Кресвеллийнхээр тохиолдол шинжлэх судалгаанд тодорхойлох, сэдэвчлэх, бодомж мэдэгдлүүд гаргах гэсэн чанарын судалгааны шинжилгээний аргуудыг ашигладаг байна (Creswell, 1998). Судлаач Еин тохиолдол шинжлэх судалгаанд хэд хэдэн дүн шинжилгээг ашиглахаар санал болгосон. Тодруулбал, хэрэв нэг тохиолдлын дотоодод нь гүн гүнзгий нэвтрэн ойлгож тайлбарлах бол холистик дүн шинжилгээ, тохиолдлын бусдаас ялгарах онцлогийг тодруулах дүн шинжилгээ, цуглуулсан мэдээллээрээ тухайн тохиолдлыг нарийвчлан дүрслэн харуулах шинжилгээ, тохиолдлоос сэдвүүдийг тодруулах шинжилгээ, тухайн тохиолдлын нөхцөл байдлыг бүх сүлжээнд нь авч үзэх шинжилгээ зэрэг болно. Бидний жишээлэн авч буй өгүүлэлд холистик болон тохиолдлоос сэдвийг тодруулах (сэдэвчлэх) шинжилгээг хийсэн аж. Мөн тоон мэдээлэл цуглуулсан бол статистик шинжилгээг ашиглаж болдгоороо тохиолдол шинжлэх судалгаа онцлог.
Ер нь чанарын судалгааны үр дүнгийн бичиглэлд стандартчлагдсан загвар үгүй. Тохиолдол шинжлэх судалгаанд юуны түрүүнд тохиолдлын нөхцөл байдлыг тодорхойлон бичдэг. Үүний дараагаар судалгаагаар дэвшүүлсэн асуултад хариулж буй гол үр дүнг тоочиж бичнэ. Жишээ татан өгүүлж буй судалгаанд эхлээд судлах асуултаа үндэслэн дэвшүүлээд, чухам юу болсон талаар цаг хугацааны дарааллаар бичиж танилцуулаад, үр дүнг сэдвүүдээр (үгүйсгэл, айдас,

хамгаалалт, дахин сэдрээн хэлэлцэх, сургуулийн төлөвлөлт) танилцуулж, сэдвүүдийг дахин нэгтгэж, өөр бусад холбогдох судалгаатай дүйлгэж, тодорхой онолоор тайлбарлах боломжийг хэлэлцүүлгийн хэсэгт эрэлхийлсэн. Харин төгсгөл хэсэгт судалгааны онцлог, хязгаарлагдмал тал, дахин судлах судалгааны асуулт зэргийг багтаажээ (Kelly J.Asmussen, 1995).
Боловсрол ба дотоод шилжих хөдөлгөөний тохиолдол шинжлэх судалгааны үр дүнг бид удиртгал (яагаад судлах болсон, ямар асуултыг хөндөж буй), Дорнод аймгийн нийгэм, хүн ам, боловсролын нөхцөл байдал, Монгол улс дахь дотоод шилжих хөдөлгөөний нөхцөл байдал боловсролтой хэрхэн холбогдож байгаа талаар өмнөх судалгааны бүтээл болон статистик мэдээлэлд тулгуурлан бичсэний дараагаар сургуулийн нөхцөл байдал, үйлчилгээний чанар шилжих хөдөлгөөнтэй хэрхэн холбогдож байгаа, айл өрхүүдийн хичээлийн жилийн үеэрх хөдөлгөөн, тэдний “боломж”-той эсэхээс хэрхэн хамаарч байгаа, давхраажилттай хэрхэн холбогдож байгаа зэргийг шинжлэн бичээд, гол дүгнэлтүүдээ (Гита Штейнер-Хамси, 2003) танилцуулсан болно. Үүнд тодорхойлох хийгээд бодомж мэдэгдлүүдийг гаргах дүн шинжилгээг ашигласан болно.
Дүгнэлт
Тохиолдол шинжлэх нь мэдээлэл цуглуулах техник гэхээсээ чанарын судалгааны уламжлалт төрлүүдийн нэг юм. Энэ утгаараа тодорхой онцлог шинжийн хүрээнд асуултаа дэвшүүлж, тохиолдлын нөхцөл байдлаа тодорхойлж, мэдээллээ цуглуулж, дүн шинжилгээ хийн, үр дүнгээ тайлбарлан бичдэг судалгааны төрөл болно. Тохиолдол шинжлэх нь “хязгаарлагдмал систем”- ийн хүрээнд нэг болон цөөн тохиолдлуудыг сонгон, олон янзын эх сурвалжаас мэдээлэл цуглуулах олон төрлийн аргыг зэрэгцүүлэн ашиглан, нарийвчлан, гүнзгийрүүлсэн мэдээлэл цуглуулан судалдаг судалгаа. Энэ нь цуглуулсан мэдээлэлдээ тодорхойлох, сэдэвчлэх, бодомж мэдэгдлийн дүн шинжилгээ хийн, тухайн тохиолдлыг нарийвчлан дүрслэн харуулах, өвөрмөц онцлогийг тодруулах, сэдвүүдээр дамжуулан тохиолдлыг илэрхийлэх, тохиолдлын нөхцөл байдлыг бүхий л сүлжээнд тодорхойлох зэргээс тохирохыг нь сонгон, үр дүнгээ тайлбарлан бичих чанарын судалгааны төрөл юм.

